
TA’LIMNI RAQAMLASHTIRISH 
SHAROITIDA BO‘LAJAK 

TEXNOLOGIYA 
O‘QITUVCHILARINI 

KASBIY FAOLIYATGA 
TAYYORLASHNING 

PEDAGOGIK IMKONIYATLARI
Sayidova Muxtaram Xamidullayevna

Chirchiq davlat pedagogika universiteti
“Texnologik ta’lim” kafedrasi katta o‘qituvchisi

Annotatsiya: Maqolada raqamli texnologiyalarning ahamiyati va ularni ta’lim sohasida qo‘llash masalalari bayon qilin gan. 
Raqamli texnologiyalar zamonaviy o‘quv jarayonini ta’minlash uchun mo‘ljallangan zarur komponent hisoblanishi nazariy 
jihatdan asoslab berilgan.

Kalit so‘zlar: Raqamlashtirish, ta’lim jarayoni, raqamli texnologiyalar, axborot-kommunikatsiya texnologiyalari, kom-
pyuter.
Abstract: The article describes the importance of digital technologies and their application in the field of education. The 
necessity of digital technologies as a component designed to support the modern educational process is theoretically 
substantiated.

Key words: Digitization, educational process, digital technologies, information and communication technologies, com-
puter.
Аннотация: В статье описывается важность цифровых технологий и их применение в сфере образования. Необ-
ходимость цифровых технологий как компонента, призванного обеспечить современный образовательный про-
цесс, теоретически обоснована.

Ключевые слова: Цифровизация, образовательный процесс, цифровые технологии, информационно-коммуни-
кационные технологии, компьютер.

KIRISH
Ta’lim jarayonida raqamli texnologiyalardan foydalanish hozirgi kunda ta’limning jadal rivojlanishi va sama-

radorligini oshirish uchun asosiy vositaga aylandi. O‘quv jarayoniga raqamli texnologiyalarning joriy etilishi 
ta’lim mazmunini yaxshilash, talabalarning o‘zlashtirish darajasini oshirish va ularning individual imkoniyatlariga 
moslashtirish imkonini yaratadi [14]. Ta’lim jarayonida raqamli texnologiyalardan foydalanishning nazariy asoslari 
ta’lim jarayonini konstruktivistik yondashuv asosida qayta tashkil etish, ya’ni o‘quvchilarni faol ishtirokchiga 
aylantirishdan iborat.

Mehnat bozori bitiruvchilarni tayyorlashda sifat jihatidan yangi yondashuv va mazmunni talab etmoqda. 
Raqamlashtirish jarayonlari nafaqat ta’lim mazmuniga, balki uni tashkil etish usullariga ham katta ta’sir ko‘rsat-
moqda [1]. Bu jarayonlar universitet va professor-o‘qituvchilar faoliyatiga turlicha ta’sir etib, ularni yangi talablarga 
moslashishga undamoqda. Zamonaviy kompetensiyalar ko‘pincha ta’lim muassasalari devoridan tashqarida 
shakllanmoqda, chunki ta’lim dasturlari ko‘p hollarda texnologiya rivojlanishining tezkor dinamikasiga yetarli 
darajada mos kelmaydi. O‘qituvchi an’anaviy tarzda bilim va ko‘nikmalar uzatuvchisidan bilim asoslarini bosh-
qarishda yo‘lboshchi sifatida harakat qiladigan navigatorga aylanmoqda. Bu masalalar oliy ta’lim tizimini isloh 
qilish jarayonida ayniqsa dolzarb ahamiyat kasb etmoqda. Biroq, talab etilayotgan chora-tadbirlar ko‘pincha 
universitetlar sonini oshirish yoki ularni moliyaviy qo‘llab-quvvatlash bilan cheklanmoqda. Shu bilan birga, ilmiy 
faoliyatning mazmunini baholash ko‘pincha fanning rasmiy va formal tafsilotlari bilan almashtirilayotgani kuza-
tilmoqda. Pedagogik ish faoliyati esa yangi xarakterga ega bo‘lib, zamonaviy texnologiyalar va yondashuvlarni 

talab etmoqda. Raqamli asrda ta’lim sohasida axborot almashishning yangi usullarini joriy etish masalasi tobora 
dolzarb bo‘lib bormoqda.

MAVZUGA OID ADABIYOTLAR SHARHI
Texnologiya o‘qituvchilarini tayyorlashni takomillashtirish, ularni raqamlashtirilgan ta’lim muhitida rivojlan-

tirish, raqamli texnologiyalarning ta’lim sifatini oshirishdagi roli kabi muammolar bo‘yicha U.N. Nishonaliyev, 
A.R. Xodjabayev, N.Sh. Shodiyev, N.A. Muslimov, X.I. Ibragimov, E.I. Ro‘ziyev, O.Q. Tolipov, N. Sayidahmedov, 
D. Ergashev, Sh.S. Sharipov, O. Abduquddusov, E.T. Choriyev, O. To‘raqulov, J. Hamidov, A. Jo‘rayev, U. 
Jumanazarov, O. Qo‘ysinovlar va boshqa ko‘plab vatanimiz olimlari tomonidan ilmiy-tadqiqot ishlari olib borilgan.

TADQIQOT METODOLOGIYASI
Maqolaning metodologiyasi ilmiy va tobora ommalashib borayotgan manbalarni tahlil qilishdan boshlab, 

texnologiya o‘qituvchilarining kasbiy faoliyati, texnologik salohiyati, o‘qituvchilarning kasbiy kompetensiyala-
ridan foydalanish ahamiyati va rolini tahlil qilishga asoslanadi.

Texnologiya darslarining sifatini oshirishda raqamli texnologiyalar tarkibini tahlil qilish usullari, ta’lim sifa-
tini oshirish bo‘yicha ishchi dasturlar va qo‘llanmalar, zamonaviy veb-vositalardan foydalanish bo‘yicha ilmiy 
umumlashtirish, ushbu tadqiqot muammosi bo‘yicha bo‘lajak texnologiya o‘qituvchilari bilan suhbatlar usullari 
ham qo‘llanildi.

TAHLIL VA NATIJALAR
Bugungi kunda axborot-kommunikatsiya texnologiyalari (AKT) raqamli texnologiyalarning turli vositala-

rini qamrab olgan. Ular multimedia, kompyuter va mobil texnologiyalar, sun’iy yo‘ldosh texnologiyalari, kabel 
aloqasi va internetdan foydalangan holda axborotni yaratish, qabul qilish va tarqatishda qo‘llaniladi. “Raqamli 
texnologiyalar” atamasi hozirgi vaqtda turli fanlarda bir nechta ta’riflarga ega. Dastlab, “axborot texnologiyalari” 
atamasini tilshunoslik nuqtai nazaridan ko‘rib chiqadigan bo‘lsak, bu kompyuterlar yordamida ma’lumotlarni 
olish, saqlash, uzatish, tarqatish va o‘zgartirish qonunlari, usullari hamda vositalari majmuini anglatadi [10]. 
S.V. Titovaning ta’rifiga ko‘ra, raqamli texnologiyalar ta’limni faollashtirish va optimallashtirishga qaratilgan 
vosita bo‘lib, axborot jamiyatida hayotga moslashgan shaxsni tarbiyalash masalalarini muvaffaqiyatli hal etish 
imkonini beradi [11].

M. Vorsher o‘zining “Fanlarni o‘qitishda kompyuterlardan foydalanish” maqolasida fanlarni o‘qitishda 
kompyuter texnologiyalaridan foydalanishning uchta asosiy davrini ajratib ko‘rsatadi: xulq-atvor davri (1950–
1970-yillar), kommunikativ davr (1980-yillar), integratsiya davri (1990-yillar) [13]. S.V. Titova va A.P. Avramenko 
fanlarni o‘qitishda mobil texnologiyalardan foydalanishning uchta asosiy bosqichini ajratib ko‘rsatadilar:
• 2002–2004-yillar – mobil ta’limning dastlabki bosqichi: mobil qurilmalardan foydalanish usullari va shakllari 

qayta ko‘rib chiqildi va ularning ta’lim jarayoniga mosligi baholandi;
• 2005–2008-yillar – mobil texnologiyalardan ta’limda foydalanishning ikkinchi bosqichi: jahon ilmiy hamjami-

yati mobil ta’lim modelini yaratishni ma’qullab, fanlarni o‘qitishda mobil qurilmalardan foydalanishning 
muhimligini e’tirof etdi va mobil ta’lim alohida yo‘nalish sifatida shakllandi;

• 2009-yildan hozirgi kungacha – mobil texnologiyalarni ta’limda qo‘llashning uchinchi bosqichi: bu bosqichda 
mobil ta’lim fanlarni o‘qitishda samarali metod sifatida tan olindi va u masofaviy ta’limga muqobil sifatida 
namoyon bo‘ldi [12].
Raqamli texnologiyalar hayotning barcha jabhalariga chuqur kirib borishi ta’lim sifati bo‘yicha yangi talablar 

qo‘ymoqda. Bugungi kunda mavjud ta’lim tizimi ta’minlayotgan dastlabki savodxonlik darajasi yetarli emas. 
Xodimlarning 50 % dan ortig‘i kompyuter tomonidan avtomatlashtirilishi mumkin bo‘lgan ishlarni bajarayotgan 
bo‘lsa, ularning atigi 13 % aqlli kompyuter tizimlari darajasidan yuqori savodxonlik darajasiga ega. Shu bilan 
birga, umumiy savodxonlik darajasi yuqori bo‘lgan ishchilar ulushi XX asr to‘qsoninchi yillariga nisbatan 
kamaygan. Bu holat zamonaviy ishchilarni tayyorlash jarayonini 20 yil oldingi ishchilarni tayyorlashdan kam 
samarali qilib qo‘ymoqda. Bu holat zamonaviy ishchilarni tayyorlash jarayonini kam samarali qilib, ta’lim tizimini 
tub o‘zgarishlarga muhtoj etadi [7].

Raqamli inqilob duch keladigan muammolarni hal qilish uchun yangi vositalar taqdim etdi. Raqamli 
texnologiyalar va vositalardan samarali foydalangan insonning intellektual mehnat unumdorligi sezilarli dara-
jada oshadi. Raqamli inqilob yangi vositalar taqdim etib, intellektual mehnat unumdorligini oshirganidek, ta’lim 
sohasida ham shunga o‘xshash natijalar kutilmoqda. Ular fikricha, ta’lim tashkilotlari sifatini yaxshilash uchun 
asosiy to‘siq – bu mablag‘larning yetishmasligi sababli yuzaga keladigan raqamli texnologik bo‘shliqdir. Mahalliy 
va xalqaro tajriba shundan dalolat beradiki, o‘quv jarayoni ishtirokchilari orasida raqamli texnologiyalarning 
mavjudligi ta’lim va tarbiya ishlarining samaradorligini oshirish uchun zarur, ammo yetarli shart emas [8].



AKTABGACHA VA
AKTAB TA’LIMI

AKTABGACHA VA
AKTAB TA’LIMI

621

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

2025-yil, iyun, №6-son

Internet va mobil qurilmalar (noutbuklar, planshetlar, smartfonlar va boshqalar)dan keng foydalanish 
raqamli texnologiyalarga kirish imkoniga ega bo‘lganlar va bo‘lmaganlar o‘rtasidagi raqamli bo‘linishni qisqar-
tirishga yordam beradi. Bu texnologiyalardan foydalanishdagi tengsizlikni bartaraf etish uchun muhim qadam 
hisoblanadi. Mobil qurilmalar va internetning kengayishi asta-sekin “raqamli bo‘linish”ni qisqartirib, uning 
ahamiyatini sezilarli darajada pasaytirmoqda. Kelgusi yillarda bu bo‘shliq muhim muammodan ahamiyatsiz 
omilga aylanishi kutilmoqda. Biroq, “texnologik raqamli bo‘linish” deb ataluvchi muammo yangi turdagi raqamli 
bo‘linishga asos yaratadi. Bu yangi raqamli bo‘linish raqamli texnologiyalardan ijodiy va samarali foydalanish 
imkoniyatiga ega bo‘lganlar hamda ulardan faqat standart operatsiyalar uchun foydalanayotganlar o‘rtasidagi 
tengsizlik bilan bog‘liqdir [2].

Raqamli texnologiyalar joriy etilayotgan barcha sohalarda, shuningdek, ijtimoiy guruhlar o‘rtasida yangi 
raqamli bo‘linish yuzaga kelmoqda, bu esa maktab va universitetlarda shakllanadi. Yangi raqamli bo‘linishni 
bartaraf etish ta’lim tizimi uchun muhim vazifalardan biri bo‘lib, bu jarayon ta’lim mazmunini yangilash va 
zamonaviy metodlardan samarali foydalanishni talab etadi. Ko‘pgina olimlarning fikriga ko‘ra, bugungi kunda 
kompyuter barcha turdagi ma’lumotlar bilan ishlash uchun birinchi universal ommaviy vositaga aylandi [6]. 
Zamonaviy kompyuter dasturlari tasvirlar, ovozli va video materiallar, matnlar, hisob-kitoblar, turli ob’ektlarning 
axborot modellari kabi turli ma’lumotlar bilan ishlash imkoniyatini yangicha shaklda ta’minlaydi [3]. Kelgusi 
yillarda ta’lim sohasidagi xodimlar va metodistlar yangi raqamli axborot vositalarining ommaviy tarqalishini 
hisobga olgan holda, o‘quv natijalariga oid an’anaviy qarashlarni o‘zgartirishlari zarur.

Bugungi kunda raqamli texnologiyalardan foydalanishning nazariy asoslari, asosan, ma’lumotlarni inter-
aktiv uzatish, uzoqdan o‘qitish, hamkorlikda o‘qitish kabi nazariyalarga asoslanadi. Raqamli texnologiyalarning 
ta’lim jarayonidagi qo‘llanilishi keng ko‘lamli bo‘lib, unda pedagogik nazariyalarning asosiy jihatlari hisobga 
olinadi. Masofaviy ta’lim, gibrid ta’lim va onlayn ta’lim kabi turli usullar raqamli texnologiyalardan foydalanish-
ning natijadorligini oshirishda muhim hisoblanadi [14]. Raqamli texnologiyalar ta’lim jarayonini boyitish va sama-
radorligini oshirish uchun pedagogik nazariyalar bilan birga qo‘llanilishi muhim ahamiyatga ega. Masofaviy 
va gibrid ta’lim modellari orqali talabalarga shaxsiylashtirilgan ta’lim berish va interfaollikni ta’minlash imkoni-
yati paydo bo‘ladi. Shuningdek, raqamli vositalar ta’lim jarayonida hamkorlikka asoslangan o‘quv muhitlarini 
yaratish uchun zamin hozirlaydi. Bunda talabalar birgalikda o‘rganish, masofadan birgalikda vazifalarni bajarish 
imkoniga ega bo‘ladilar, bu esa bilimlarning mustahkam bo‘lishiga yordam beradi.

Raqamli texnologiyalardan foydalanish ta’lim jarayonida kognitiv faoliyatni rivojlantirishga yordam beradi. 
Konnektivizm nazariyasiga asoslanib, raqamli texnologiyalar orqali ma’lumotlar tarmoqlarini yaratish va ularni 
o‘rganish jarayoni talabalar uchun yangi bilimlarni o‘zlashtirishni yengillashtiradi. Bu nazariyaga ko‘ra, tala-
balarning bilimi ma’lumot tarmoqlari orqali shakllanadi va ushbu tarmoqlar orqali yangilanib boradi. Shu bilan 
birga, raqamli o‘quv muhitlarining ta’siri kognitiv faoliyatni rivojlantirishda muhim o‘rin tutadi. Zamonaviy ta’limda 
raqamli texnologiyalardan foydalanishning yana bir nazariy asosi – bu kurativ ta’lim konsepsiyasidir. Bu konsep-
siyada raqamli vositalar orqali ma’lumotlarni saralash va talabalarga mos ta’lim resurslarini topishda o‘qituv-
chining maslahatchi rolini kuchaytirish nazarda tutiladi. Bunda talabalar o‘zlari uchun mos keladigan bilimlarni 
mustaqil topish va o‘zlashtirish qobiliyatini shakllantirishga e’tibor qaratadilar, bu esa ularning mustaqillik va 
tanqidiy fikrlash qobiliyatini rivojlantiradi. Shu bilan birga, raqamli texnologiyalardan foydalanishning didaktik va 
motivatsion jihatlari ham ta’lim jarayonida katta ahamiyatga ega. Didaktik jihatlar, jumladan, raqamli vositalar 
orqali interfaol ta’limni ta’minlash va darslarning vizual jihatini kuchaytirish orqali talabalarning o‘quv jarayonida 
faol ishtirok etishini rag‘batlantirishga xizmat qiladi. Motivatsion jihatlar esa talabalarni ta’lim jarayonida qiziqti-
rish va ularning o‘quv faoliyatiga bo‘lgan qiziqishini oshirishda muhim rol o‘ynaydi.

Ta’lim jarayonini zamonaviy talablarga moslashtirish maqsadida universitetlarda yagona axborot-ta’lim 
maydoni yaratilmoqda. U quyidagi muhim elementlarni o‘z ichiga oladi:
1. O‘rta ta’lim portali: talabalar va o‘qituvchilarga o‘quv materiallari, vazifalar va fan bo‘yicha zarur ma’lumot-

larni taqdim etadigan platforma;
2. Mobil ilovalar orqali dars jadvali: talabalar uchun har doim dars jadvalini ko‘rish va o‘zgartirishlardan tezkor 

xabardor bo‘lish imkoniyatini beradi;
3. Elektron portfolio: har bir talabaning o‘quv natijalarini nazorat qilish, erishilgan yutuqlarni qayd etish va 

shaxsiy rivojlanishini kuzatish imkoniyatini yaratadi;
4. Onlayn reyting tizimi: talabalarning baholash jarayonini shaffof va aniq tarzda tashkil qilish uchun mo‘ljal-

langan. Bu kabi raqamli texnologiyalarni joriy etish universitetlarning ta’lim jarayonini modernizatsiya 
qilishga va uni zamonaviy talablarga moslashtirishga yordam bermoqda [4].
Ta’lim mazmunini belgilashda asosiy vosita – ta’lim natijalariga qo‘yiladigan talablar, ya’ni ta’lim yutuqlari 

standartlari bo‘lishi kerak. Ilmiy-tadqiqot va o‘qituvchilar tarkibi amaldagi Davlat ta’lim standarti va mahalliy 
sharoitlarni inobatga olgan holda, ushbu standartlarni har bir fan yo‘nalishi bo‘yicha aniqlash va tasdiqlash-
lari zarur. Ta’lim natijalari rasmiy ravishda o‘quv dasturlarida qayd etilgan bo‘lsa-da, ular tinglovchilar uchun 
doim tushunarli bo‘lmaydi. Natijada, sertifikatlash jarayonida taqdim etiladigan vazifalar bilan uzviy bog‘liq bo‘lib 

qoladi. Turli fanlarning ta’lim natijalari mazmun jihatidan ham, ularga erishish uchun belgilangan vaqt bo‘yicha 
ham har doim bir-biriga mos kelmaydi. Ularning tavsifi, ko‘pincha, operatsion xarakterga ega emas, shu sababli 
ta’lim natijalari o‘quv materiallarini tanlash jarayoniga kam ta’sir ko‘rsatadi. Ta’lim jarayonida pedagogik dizayn 
protseduralaridan foydalanishga o‘tish hamda o‘quv ishlarini rejalashtirish amaliyotini qayta ko‘rib chiqish zarur. 
Bu jarayonda raqamli axborot muhitidan foydalanish muhim rol o‘ynaydi [5].

Shuni ta’kidlash lozimki, raqamli texnologiyalarning mavjudligi o‘zi bilan birga ta’lim sifati avtomatik 
ravishda yaxshilanishini ta’minlamaydi. Ta’limning raqamli transformatsiyasi – bu raqamli texnologiyalarni vazi-
falarni hal qilishda vosita sifatida qo‘llashni ta’minlaydigan yangi yo‘nalishdir. So‘nggi o‘n yilliklarda “qog‘oz”dan 
“raqamli” axborot muhitiga o‘tishni kuzatdik. Bu jarayon har bir bosqichda yangi atamalar bilan belgilandi: 
kompyuterlashtirish, axborotlashtirish va hozirgi kunda – inson faoliyatining tegishli sohasini raqamlashtirish 
deb nomlandi. Shunday qilib, raqamli texnologiyalarni ta’limda qo‘llash uchun asos raqamli inqilobning yangi 
bosqichi tomonidan yaratiladi, bu esa raqamli texnologiyalarni vazifalarni hal qilishning ochiq va ishonchli vosi-
tasiga aylantiradi. Ta’limning raqamli transformatsiyasining mohiyati raqamli texnologiyalardan foydalanish 
asosida o‘quv jarayonini shaxsiylashtirishga qaratilgan harakatdir. Uning asosiy xususiyati shundaki, raqamli 
texnologiyalar ilgari an’anaviy “qog‘oz” orqali amalga oshirishning murakkabligi tufayli ommaviy ta’limda 
munosib o‘rin egallay olmagan yangi pedagogik amaliyotlarni (tarbiyaviy ishlarni tashkil etish va o‘tkazishning 
yangi modellari) amalda qo‘llashga yordam beradi [9].

XULOSA
So‘nggi o‘n yillik mobaynida raqamli texnologiyalar zamonaviy yuqori texnologiyali sanoat, xizmat ko‘rsatish 

sohalari va davlat idoralari faoliyatini sezilarli darajada yaxshiladi. Kelgusi o‘n yillikda axborot-kommunikatsiya 
texnologiyalaridagi yangi yutuqlar tufayli raqamli texnologiyalar ta’lim tashkilotlarining faoliyatini ham sezilarli 
darajada takomillashtirishi kutilmoqda. 

Axborot-kommunikatsiya texnologiyalaridagi yangi yutuqlar ta’lim muassasalaridagi jarayonlarni tezkor-
lashtirish va samaradorligini oshirishga yordam beradi. Bu jarayonlarda ta’lim mazmunini qayta ko‘rib chiqish 
va raqamli texnologiyalarni har tomonlama qo‘llash muhim ahamiyat kasb etadi.

Xulosa qilib aytganda, hozirgi davrda ta’lim jarayonida raqamli texnologiyalardan foydalanish nazariy 
jihatdan muhim poydevorga ega bo‘lib, ta’limni konstruktivistik yondashuv asosida qayta tashkil etishni talab 
qilmoqda. Ushbu jarayon talabalarni bilimni faol egallovchi, aktiv ishtirokchilarga aylantirish, ta’lim tizimini 
zamonaviy mehnat bozori talablariga moslashtirish, bilim manbalarini diversifikatsiya qilish va raqamli muhitda 
interfaol ta’limni ta’minlashni nazarda tutadi.

